
18 mart 2021-ci il, cümə axşamı 9
Azərbaycan  Respublikası Nazirlər  Kabinetinin Qərarı

№ 66                                                                                                  Bakı şəhəri, 16 mart  2021-ci il
“Məhkum edilmiş və ya barəsində qətimkan 

tədbiri seçilmiş şəxslərə tətbiq edilən elektron 
nəzarət vasitələrinin siyahısının və onların tətbiqi 
qaydalarının təsdiq edilməsi haqqında” Azərbaycan 
Respublikası Nazirlər Kabinetinin 2018-ci il 10 
aprel tarixli 144 nömrəli Qərarında dəyişiklik 
edilməsi barədə

Azərbaycan Respublikası Konstitusiyasının 119-
cu maddəsinin səkkizinci abzasını rəhbər tutaraq, 
Azərbaycan Respublikasının Nazirlər Kabineti 
qərara alır:

   Azərbaycan Respublikası Nazirlər Kabine-
tinin 2018-ci il 10 aprel tarixli 144 nömrəli Qərarı 
(Azərbaycan Respublikasının Qanunvericilik 
Toplusu, 2018, № 4, maddə 795) ilə təsdiq edilmiş 
2 nömrəli əlavə - “Məhkum edilmiş və ya barəsində 
qətimkan tədbiri seçilmiş şəxslərə elektron nəzarət 
vasitələrinin tətbiqi Qaydaları”nda aşağıdakı 

dəyişikliklər edilsin:
1. Aşağıdakı məzmunda 1.2-1-ci bənd əlavə 

edilsin:
“1.2-1. İctimai işlər növündə cəzaya məhkum 

edilmiş şəxslərin elektron nəzarət vasitələrindən 
istifadəsi ilə bağlı məsələlər Azərbaycan Respubli-
kası Nazirlər Kabinetinin 2021-ci il 2 fevral tarixli 
25 nömrəli Qərarı ilə təsdiq edilmiş “İctimai işlər 
növündə cəza çəkən və ya ictimai işlər növündə inzi-
bati tənbeh tətbiq olunmuş şəxslərin elektron nəzarət 
vasitəsindən istifadə Qaydası” ilə müəyyən olunur.”.

2. 4.7-ci bəndin birinci cümləsinə “ona xidmət” 
sözlərindən əvvəl “üzrsüz səbəbdən” sözləri əlavə 
edilsin.

Əli ƏSƏDOV,  
Azərbaycan Respublikasının Baş naziri

Azərbaycan  Respublikası Nazirlər  Kabinetinin Qərarı
№ 67                                                                                                  Bakı şəhəri, 16 mart  2021-ci il
Azərbaycan Respublikası Nazirlər Kabine-

tinin 2010-cu il 1 iyul tarixli 129 nömrəli Qərarı 
ilə təsdiq edilmiş “Doktoranturaların  yaradıl-
ması və doktoranturaya qəbul Qaydaları”nda 
dəyişiklik edilməsi haqqında

Azərbaycan Respublikası Konstitusiyasının 119-
cu maddəsinin səkkizinci abzasını rəhbər tutaraq, 
Azərbaycan Respublikasının Nazirlər Kabineti 
qərara alır:

 Azərbaycan Respublikası Nazirlər Kabine-
tinin 2010-cu il 1 iyul tarixli 129 nömrəli Qərarı 
(Azərbaycan Respublikasının Qanunvericilik 
Toplusu, 2010, № 7, maddə 695; 2013, № 10, maddə 

1228; 2014, № 1, maddə 56; 2017, № 4, maddə 666; 
2018, № 11, maddə 2431; 2019, № 2, maddə 357, № 
11, maddə 1863; 2020, № 1, maddə 67; Azərbaycan 
Respublikası Nazirlər Kabinetinin 2021-ci il 22 
fevral tarixli 40 nömrəli Qərarı) ilə təsdiq edilmiş 
“Doktoranturaların yaradılması və doktoranturaya 
qəbul Qaydaları”nın 3.10-1-ci bəndinin üçüncü 
abzasına “DALF” abreviaturasından sonra “, STA-
NAG” abreviaturası əlavə edilsin.

Əli ƏSƏDOV,  
Azərbaycan Respublikasının Baş naziri

Azərbaycan  Respublikası Nazirlər  Kabinetinin Qərarı
№ 68                                                                                                  Bakı şəhəri, 16 mart  2021-ci il
“Sosial müavinətlərin, təqaüdlərin və kom-

pensasiyaların təyin olunması üçün təqdim edilən 
sənədlərin və məlumatların rəsmiləşdirilməsi, 
baxılması və saxlanılması Qaydaları”nın təsdiq 
edilməsi haqqında” Azərbaycan Respublikası 
Nazirlər  Kabinetinin 2015-ci il 21 sentyabr 
tarixli 311 nömrəli Qərarında dəyişiklik edilməsi 
barədə

 Azərbaycan Respublikası Konstitusiyasının 
119-cu maddəsinin səkkizinci abzasını rəhbər tuta-
raq, Azərbaycan Respublikasının Nazirlər Kabineti 
qərara alır:

Azərbaycan Respublikası Nazirlər Kabinetinin 
2015-ci il 21 sentyabr tarixli 311 nömrəli Qərarı 
(Azərbaycan Respublikasının Qanunvericilik Top-
lusu, 2015, № 10, maddə 1225; 2016, № 7, maddə 
1343, № 11, maddə 1977; 2017, № 12 (II kitab), 
maddə 2552; 2018, № 2, maddə 354, № 12 (II 
kitab), maddə 2730; 2019,  № 5, maddə 983, № 7, 
maddələr 1318, 1330; 2020, № 5, maddə 633, № 10, 
maddə 1269, № 11, maddə 1411) ilə təsdiq edilmiş 
“Sosial müavinətlərin, təqaüdlərin və kompensasiya-
ların təyin olunması üçün təqdim edilən sənədlərin 
və məlumatların rəsmiləşdirilməsi, baxılması və 
saxlanılması Qaydaları”nda aşağıdakı dəyişikliklər 
edilsin:

1. 1.1-ci bəndə “sosial müavinətlərin” 

sözlərindən əvvəl “, habelə övladlığa götürülən 
uşağa, o cümlədən sağlamlıq imkanları məhdud 18 
yaşınadək uşağa görə” sözləri əlavə edilsin.

2. Aşağıdakı məzmunda 3.1-1-ci bənd əlavə 
edilsin:

“3.1-1. Azərbaycan Respublikasının Ailə 
Məcəlləsinin 118.20-ci maddəsinə müvafiq olaraq 
məhkəmənin uşağın övladlığa götürülməsi barədə 
qətnamədən çıxarışı Azərbaycan Respublikasının 
Əmək və Əhalinin Sosial Müdafiəsi Nazirliyinə 
təqdim edildiyi gündən ən geci 5 (beş) iş günü 
müddətində övladlığa götürülən uşağa, o cümlədən 
sağlamlıq imkanları məhdud 18 yaşınadək uşağa 
görə müavinət təyin edilir. Təyin edilmiş müavinət 
bu Qaydaların  5.4-cü bəndinə uyğun olaraq 
ödənilir.”.

3. 7.13.1-ci yarımbəndə “sağlamlıq imkanları 
məhdud 18 yaşınadək uşaqlara,” sözlərindən sonra 
“habelə övladlığa götürülmüş sağlamlıq imkanları 
məhdud 18 yaşınadək uşaqlara görə,” sözləri əlavə 
edilsin.

4. Bu Qərar 2021-ci il yanvarın 1-dən tətbiq 
edilir.

Əli ƏSƏDOV,  
Azərbaycan Respublikasının Baş naziri

Azərbaycan  Respublikası Nazirlər  Kabinetinin Qərarı
№ 69                                                                                                  Bakı şəhəri, 16 mart  2021-ci il
“Azərbaycan  Respublikasının  vahid  büdcə  

təsnifatının təsdiq edilməsi barədə” Azərbaycan 
Respublikası Nazirlər Kabinetinin 2018-ci il 
11  oktyabr  tarixli  440  nömrəli Qərarında 
dəyişiklik edilməsi haqqında

Azərbaycan Respublikası Konstitusiyasının 119-
cu maddəsinin səkkizinci abzasını rəhbər tutaraq, 
Azərbaycan Respublikasının        Nazirlər Kabineti 
qərara alır:

Azərbaycan Respublikası Nazirlər Kabinetinin 
2018-ci il 11 oktyabr tarixli 440 nömrəli Qərarı 
(Azərbaycan Respublikasının Qanunvericilik Toplu-
su, 2018, № 10, maddə 2155; 2019, № 3, maddələr 
528, 534, 544, 563, 566, 568, № 4, maddə 753, № 
5, maddələr 935, 945, 971, № 7, maddə 1325, № 
8, maddə 1475, № 10, maddə 1677, № 11, maddə 

1878, № 12, maddələr 2091, 2095; 2020, № 3, 
maddə 344, № 4, maddə 479,    № 5, maddə 643, 
№ 6, maddə 784, № 8, maddə 1134, № 9, maddə 
1222, № 10, maddə 1273, № 11, maddələr 1403, 
1408; Azərbaycan Respublikası Nazirlər Kabinetinin 
2020-ci il 7 dekabr tarixli 485 nömrəli, 14 dekabr 
tarixli  494 nömrəli və 2021-ci il 16 fevral tarixli 38 
nömrəli qərarları) ilə təsdiq edilmiş “Azərbaycan 
Respublikasının büdcə xərclərinin iqtisadi təsnifatına 
əlavə”nin “271923. “Əlilliyi olan şəxslərə maddi və 
texniki yardımın təşkili” yarımmaddəsinə “Ümum-
xalq hüzn günü,” sözlərindən sonra “Azərbaycan 
Respublikasında Anım Günü,” sözləri əlavə edilsin.

Əli ƏSƏDOV,  
Azərbaycan Respublikasının Baş naziri

Azərbaycan Respublikası Nazirlər Kabinetinin Qərarı
№ 70                                                                                                   Bakı şəhəri, 16 mart 2021-ci il
“Sosial müavinətlərin, təqaüdlərin və kom-

pensasiyaların təyin olunması üçün təqdim edilən 
sənədlərin və məlumatların rəsmiləşdirilməsi, 
baxılması və saxlanılması Qaydaları”nın təsdiq 
edilməsi haqqında” Azərbaycan Respublikası 
Nazirlər Kabinetinin 2015-ci il 21 sentyabr tarixli 
311 nömrəli Qərarında dəyişiklik edilməsi barədə

“Azərbaycan Respublikasının “Vətən 
Müharibəsi Qəhrəmanı” adı verilmiş şəxslərə 
Azərbaycan Respublikası Prezidentinin təqaüdünün 
təsis edilməsi haqqında” Azərbaycan Respublika-
sı Prezidentinin 2020-ci il 30 dekabr tarixli 1226 
nömrəli Fərmanının icrasını təmin etmək məqsədilə 
Azərbaycan Respublikasının Nazirlər Kabineti 
qərara alır:

1. Azərbaycan Respublikası Nazirlər Kabi-
netinin 2015-ci il 21 sentyabr tarixli 311 nömrəli 
Qərarı (Azərbaycan Respublikasının Qanunveri-
cilik Toplusu, 2015, № 10, maddə 1225; 2016, № 
7, maddə 1343, № 11, maddə 1977; 2017, № 12 
(II kitab), maddə 2552; 2018, № 2, maddə 354, 
№ 12 (II kitab), maddə 2730; 2019, № 5, maddə 

983, № 7, maddələr 1318, 1330; 2020, № 5, maddə 
633, № 10, maddə 1269, № 11, maddə 1411) ilə 
təsdiq edilmiş “Sosial müavinətlərin, təqaüdlərin 
və kompensasiyaların təyin olunması üçün təqdim 
edilən sənədlərin və məlumatların rəsmiləşdirilməsi, 
baxılması və saxlanılması Qaydaları”na 7 nömrəli 
əlavə - “Müavinət, təqaüd və kompensasiyanın təyin 
edilməsi üçün tələb olunan sənədlərin siyahısı”na 
aşağıdakı məzmunda 2.28-1-ci bənd əlavə edilsin:

“2.28-1. Azərbaycan Respublikasının “Vətən 
Müharibəsi Qəhrəmanı” adı verilmiş şəxslərə 
Azərbaycan Respublikası Prezidentinin təqaüdünün 
təyin edilməsi üçün:

2.28-1.1. Azərbaycan Respublikasının “Vətən 
Müharibəsi Qəhrəmanı” adı ilə təltifolunma haq-
qında vəsiqənin və ya Azərbaycan Respublikası 
Prezidentinin müvafiq Sərəncamının surəti;”.

2. Bu Qərar 2021-ci il yanvarın 1-dən tətbiq 
edilir.

Əli ƏSƏDOV,  
Azərbaycan Respublikasının Baş naziri

Azərbaycanda koronavirus infeksiyasına 
840 yeni yoluxma faktı qeydə alınıb

 �  Azərbaycan Respublikasında koronavirus infeksiyasından 268 
nəfər müalicə olunaraq sağalıb, 840 yeni yoluxma faktı qeydə alınıb.

Nazirlər Kabineti yanında Operativ 
Qərargahdan verilən məlumata görə, CO-
VID-19 üçün götürülən analiz nümunələri 
müsbət çıxmış 9 nəfər vəfat edib.

Hazırkı dövrədək ölkəmizdə 242 min 491 
nəfərin koronavirus infeksiyasına yoluxma 
faktı müəyyən edilib. Onlardan 231 min 638 

nəfər müalicə olunaraq sağalıb, 3 min 307 
nəfər vəfat edib. Aktiv xəstə sayı 7 min 546 
nəfərdir.

Ötən müddət ərzində 2 milyon 736 min 
493 test aparılıb. Dünənki test sayı isə 10 
min 23-dür.

 “Xalq qəzeti”

Müdafiə naziri işğaldan azad edilmiş 
ərazilərdə yerləşən bölmələrdə olub 

Müdafiə Nazirliyinin mətbuat 
xidmətindən AZƏRTAC-a bildiriblər 
ki, müdafiə naziri general- polkovnik 
Zakir Həsənov və nazirliyin rəhbər 

heyəti işğaldan azad edilmiş 
ərazilərdə dislokasiya olunan iki 
bölmədə aparılan işlərlə tanış olaraq 
modul tipli komplekslərə baxış ke-

çirib və çay süfrəsi arxasında hərbi 
qulluqçularla söhbət aparıb.

Xatırladaq ki, azad edilmiş 
ərazilərdə şəxsi heyətin rahat 
yerləşməsi, qidalanması və məişət 
şəraitinin yüksək səviyyədə təmin 
edilməsi məqsədilə qısa müddətdə 
onlarla müxtəlif təyinatlı modul 
tipli komplekslər quraşdırılıb. Bu 
istiqamətdə fəaliyyətlər hazırda da 
davam etdirilir.

İşğaldan azad edilmiş ərazilərdə 
şəxsi heyətin ərzaq, təzə tərəvəz və 

digər kənd təsərrüfatı məhsulları ilə 
təminatını gücləndirmək məqsədilə 
Ali Baş Komandanın tapşırığına 
əsasən yeni ərzaq anbarları tikilərək 
istifadəyə verilib.

Şəxsi heyətin ilboyu təzə və 
yüksək kalorili ərzaq ilə təmin olun-
ması məqsədilə istifadəyə verilən 
bu anbarlarda saxlanılan məhsullar 
təminatı gücləndirmək üçün müxtəlif 
istiqamətlərdə yerləşən hərbi hissə 
və bölmələrə çatdırılır.

İşğaldan azad edilmiş ərazilərdə dislokasiya olunan 
bölmələrin sosial-məişət şəraitinin yaxşılaşdırılması 
istiqamətində Azərbaycan Respublikasının Prezidenti, Silahlı 
Qüvvələrin Ali Baş Komandanı İlham Əliyevin göstərişinə 
əsasən görülən işlər davam etdirilir.

Ermənilərin qədim mədəniyyət 
nümunələrimizi haraya 

apardıqları araşdırılacaq
 �  Ermənilərin Azərbaycana aid 

olan qədim tapıntıları haraya apardıqları 
araşdırılacaq.

AMEA Arxeo-
logiya və Etnoq-
rafiya İnstitutunun 
direktor müavini, 
tarix elmləri doktoru, 
professor Nəcəf 
Müseyibli bildirib 
ki, Azərbaycanın 
işğal altında olmuş 
ərazilərində qeyri-
qanuni qazıntı işləri aparan ermənilər özləri bir sıra informasiya-
ları internet resurslarında da yerləşdiriblər.

Məsələn, Ağdam rayonu ərazisində Şahbulaq yaxınlığında 
Azərbaycanın antik dövr şəhəri mövcuddur: “Ermənilər saxta-
karlıq edərək həmin ərazini Tiqranakert adlandırıb onun guya 
qədim erməni şəhəri olduğunu deyirlər. Orada qanunsuz qazıntı 
işləri aparan erməni alimlərinin özləri etiraf edirlər ki, aşkar 
edilmiş maddi-mədəniyyət nümunələri həmin ərazidən çıxarılıb. 
Həmin tapıntıların Xankəndidə və ya İrəvanda saxlanılması 
barədə hələ dəqiq məlumatlar yoxdur. Bu tapıntıların haraya 
aparıldığı şübhəsiz ki, araşdırılacaq".

“Xalq qəzeti”

Gömrük orqanları layihə üzrə nəzərdə 
tutulan işləri uğurla yerinə yetirir

 �  “Ümumi Tranzit Proseduru 
Konvensiyası, Mallarla Ticarətdə Sənədləşmənin 
Sadələşdirilməsi Konvensiyası və Yeni 
Kompüterləşdirilmiş Tranzit Sisteminə (YKTS) 
qoşulmaq prosesində Azərbaycan Respublikası 
Dövlət Gömrük Komitəsinə Dəstək” layihəsinin 
Rəhbər Komitəsinin 3-cü iclası keçirilib.

DGK Mətbuat və 
İctimaiyyətlə Əlaqələr 
İdarəsindən verilən 
məlumatda deyilir ki, 
tədbirdə Azərbaycan Res-
publikasının Dövlət Gömrük 

Komitəsi, İtaliya Gömrük 
və İnhisar Agentliyi, Avropa 
İttifaqının Azərbaycandakı 
nümayəndəliyi və Azərbaycan 
Respublikası İqtisadiyyat 
Nazirliyinin nümayəndələri 

iştirak ediblər.
Dövlət Gömrük Komitəsi 

Katibliyinin rəisi, Azərbaycan 
tərəfindən layihə qrupunun 
rəhbəri Anar Süleymanov 
iclasda çıxış edərək layihə 
çərçivəsində fəaliyyətlərin 
müvafiq plana uyğun yerinə 
yetirildiyini bildirib, buna 
görə italiyalı həmkarlarına 
təşəkkür edib. Layihənin 
icrası ilə əlaqədar tərəflər 
arasında əməkdaşlığın bun-
dan sonra da uğurla davam 
etdiriləcəyinə əminlik ifadə 
olunub.

Eyni zamanda, İtaliya 
nümayəndələri çıxış edərək 
layihənin icrası ilə bağlı fikir 
və təkliflərini diqqətə çatdı-
rıblar.

Daha sonra iclasda 
müvafiq iş planı və layihənin 
büdcə sənədləri nəzərdən 
keçirilərək qəbul edilib.

Samirə ƏLİYEVA,  
“Xalq qəzeti”

Statistika Komitəsindən verilən 
məlumatda bildirilir ki, 2021-ci ilin yan-
var-fevral aylarında ölkəmizə gələnlərin 
33,3 faizi Rusiya Federasiyası, 28,8 
faizi Türkiyə, 14,9 faizi İran, 10,4 faizi 
Gürcüstan, 2,4 faizi Ukrayna, 1,2 faizi 
Böyük Britaniya, 1,0 faizi Belarus, hər 
birindən 0,7 faiz olmaqla Qazaxıstan, 
Özbəkistan və Türkmənistan, 0,6 faizi 
İtaliya, 0,5 faizi Almaniya, 0,3 faizi ABŞ, 
4,5 faizi digər ölkələrin vətəndaşları 
olmuşdur. 

Ötən ilin eyni dövrü ilə müqayisədə 
cari ilin yanvar-fevral aylarında Gürcüs-

tandan gələnlərin sayı 16,3 dəfə, Qaza-
xıstandan - 11,1 dəfə, Türkmənistandan 
- 10 dəfə, Özbəkistandan - 6,3 dəfə, 
Rusiya Federasiyasından - 5,1 dəfə, 
Ukraynadan - 4,5 dəfə, Böyük Britani-
yadan - 4,4 dəfə, Belarusdan - 2,6 dəfə, 
İrandan - 2,5 dəfə, Türkiyədən - 2,3 
dəfə azalmışdır.   

2020-ci ilin yanvar-fevral ayları 
ilə müqayisədə ümumilikdə körfəz 
ölkələrindən gələnlərin sayı 5,6 
dəfə azalaraq 11 min nəfər, MDB 
ölkələrindən gələnlərin sayı 5,2 dəfə 
azalaraq 28,3 min nəfər, Avropa İttifa-

qına üzv ölkələrdən gələnlərin sayı 4,3 
dəfə azalaraq 2,8 min nəfər olmuşdur.

Ölkəmizə gələn əcnəbilər və 
vətəndaşlığı olmayan şəxslərin 73 
faizi dəmir yolu və avtomobil, 23,2 faizi 
hava, 3,8 faizi isə dəniz nəqliyyatından 
istifadə etmişdir.

2020-ci ilin yanvar-fevral ay-
ları ilə müqayisədə xarici ölkələrə 
gedən Azərbaycan Respublikası 
vətəndaşlarının sayı 13,5 dəfə aza-
laraq 60,9 min nəfər olmuşdur. Ölkə 
vətəndaşlarının 47,3 faizi Türkiyəyə, 
17,3 faizi Rusiya Federasiyasına, 
10,5 faizi Gürcüstana, 8,3 faizi İrana, 
16,6 faizi digər ölkələrə səfər etmiş-

dir. Bu dövrdə ötən ilin eyni dövrü ilə 
müqayisədə İrana gedən Azərbaycan 
vətəndaşlarının sayı 62,4 dəfə, Gürcüs-
tana gedənlərin sayı 37,5 dəfə, Rusiya 
Federasiyasına gedənlərin sayı 13,5 
dəfə, Türkiyəyə  gedənlərin sayı isə 2,8 
dəfə azalmışdır.

2021-ci ilin yanvar-fevral aylarında 
xarici ölkələrə səfər edən Azərbaycan 
Respublikası vətəndaşlarının 30,5 
faizi dəmir yolu və avtomobil, 62,2 faizi 
hava, 7,3 faizi isə dəniz nəqliyyatından 
istifadə etmişdir.

Samirə ƏLİYEVA,  
“Xalq qəzeti”

Pandemiya turizmin 
inkişafına mənfi təsir göstərir

Koronavirus (COVID-19) pandemiyasının yaratdığı böhran 
nəticəsində turizm sektorunda müşahidə olunan tənəzzül cari 
ilin ilk aylarında da davam etmişdir. Dövlət Sərhəd Xidmətinin 
məlumatına əsasən 2021-ci ilin yanvar-fevral aylarında 
Azərbaycana dünyanın 123 ölkəsindən 72,1 min və ya əvvəlki ilin 
müvafiq dövrü ilə müqayisədə 5,9 dəfə az əcnəbi və vətəndaşlığı 
olmayan şəxs gəlmiş və səfərlər əsas etibarilə qeyri-turizm 
məqsədilə həyata keçirilmişdir.

Baş Prokurorluq ehtiyatda olan general-leytenant   
Rövşən Əkbərovun həbsi ilə bağlı yeni məlumat yayıb

 Azərbaycan Respublikasının vətəndaşı, 1971-ci il təvəllüdlü Əliyev 
Elçin Fəday oğlunun 2001-ci il iyunun 1-də Ukraynanın paytaxtı Kiyevdə 
soyuq silahla qəsdən öldürülməsi faktı ilə bağlı bu ölkənin prokurorluq 
orqanlarında Cinayət Məcəlləsinin müvafiq maddələri ilə cinayət işi baş-
lanıb, bir sıra istintaq tədbirləri yerinə yetirilib. Cinayətin törədilməsində 
Azərbaycan Respublikası vətəndaşının şübhəli olması əsası ilə cinayət 
işi 2003-cü ildə Azərbaycan Respublikasına göndərilib. 

Baş Prokurorluğun mətbuat 
xidmətindən AZƏRTAC-a bildirilib ki, 
həmin cinayət işi üzrə Azərbaycan 
Respublikasının Hərbi və Baş Proku-
rorluğun Ağır Cinayətlərə Dair İşlər 
üzrə İstintaq İdarəsində (əvvəlki) bir 
sıra istintaq hərəkətləri həyata ke-
çirilib. Lakin iş üzrə təqsirləndirilən 
şəxs qismində cəlb edilməli olan şəxs 

müəyyənləşdirilmədiyindən cinayət işi 
üzrə icraat dayandırılıb.

2020-ci ildə cinayət işi Baş Proku-
rorluqda yenidən öyrənildikdən sonra 
Baş Prokurorluğun rəhbərliyi tərəfindən 
cinayət işi üzrə icraatın dayandırıl-
ması haqqında qərar ləğv edilməklə 
icraat təzələnib və Baş Prokurorluğun 
İstintaq İdarəsində çoxsaylı istintaq 

hərəkətləri aparılaraq iş üzrə kifayət 
qədər sübutlar toplanıb, həmin cinayət 
əməlinin Əkbərov Rövşən Telman oğlu 
tərəfindən törədilməsinə əsaslı şübhələr 
müəyyənləşdirilib.

Belə ki, Azərbaycan Respublikası 
vətəndaşı, 1965-ci il təvəllüdlü Əkbərov 
Rövşən Telman oğlunun 2001-ci il 
mayın 31-dən iyunun 1-nə keçən gecə 
Kiyev şəhəri, Deqtyaryov küçəsi 7 
ünvanda yerləşən “Sikora” kafesində 
yeyib-içdikdən sonra təxminən saat 2-3 
radələrində həmin kafenin yaxınlığında 
Əliyev Elçin Fəday oğlu ilə aralarında 
yaranmış cüzi münaqişə səbəbindən 
xuliqanlıq niyyəti ilə Elçin Əliyevin ürək 
nahiyəsinə kəsici-deşici predmetlə 
xəsarət yetirərək, sonuncunu qəsdən 

öldürməsinə şübhələr üçün əsaslar 
müəyyən olunub.  

Cari il martın 15-də Rövşən 
Əkbərov Cinayət Məcəlləsinin 12.1, 
120.2.2-ci (qəsdən adam öldürmə)  və 
12.1, 221.3-cü (xuliqanlıq) maddələri ilə 
təqsirləndirilən şəxs qismində cəlb edi-
lib. Ona həmin maddələrlə ittiham elan 
edilib və Baş Prokurorluğun təqdimatına 
əsasən Bakı Hərbi Məhkəməsinin 
həmin tarixli qərarı ilə barəsində dörd 
ay müddətinə həbs qətimkan tədbiri 
seçilib.

Baş Prokurorluq bu qəbildən olan 
məlumatların həssaslığını nəzərə 
alaraq, kütləvi informasiya vasitələrində 
dəqiqləşdirilməmiş informasiyalara 
istinad olunmamasını xahiş edir.

